
ENKELE GESPREKSRIGLYNE IN VERBAND MET ANDERSKLEURIGES IN ONS EREDIENS.

Die Mhluzi-koor se bywoning van ons erediens is iets waarvoor ons nie gevra het nie – hulle het van hulle kant die versoek gerig en ons moes daarop reageer. Ek glo die Here het hierdie versoek oor ons pad laat kom om te kyk hoe ons gaan reageer.

Wanneer mens op so iets reageer moet mens die volgende in gedagte hou:

1. OOR WIE SE OPINIE GAAN DIT?

Dit gaan nie oor my opinie teenoor 'n ander lidmaat se opinie (of enige iemand anders se opinie nie). Dit is wel 'n saak van God se opinie. Jesus het immers gesê: “Op hierdie rots sal Ek my kerk bou.” (Matt 16). Hierdie kerk is nie ons kerk nie, maar die Here se kerk. Dit beteken dat Hy die seggenskap het oor wie eredienste mag bywoon en wie nie. As ons dit nie aanvaar nie, en hierdie kerk wil inrig soos wat dit ons pas, is ons nie meer 'n kerk nie, maar 'n gewone klub. Ons lidmate moet dus daarop let om hulle inspirasie in verband met hierdie saak by die enigste ware Bron te kry, en nie by allerhande ander bronne (polities, ideologies, tradisioneel, sentimenteel) nie.

Wat is die Here se opinie?

2. 'N EREDIENS IS NOOIT GESLOTE NIE:

Die Here sê baie duidelik dat 'n kerkraad nie die reg het om enige iemand van 'n erediens weg te hou nie. Die kerkraad mag wel iemand weghou van die gebruik van die sakramente, maar nie van 'n erediens waar die Woord verkondig word nie. 

Die kerkgebou is ook nie heilig soos die tempel van die Ou Testament nie. Ons kon net sowel erediens onder 'n boom gehou het. 'n Kerkgebou is bloot iets wat eredienste gemakliker maak, maar nooit iets wat 'n grens vorm sodat sekere mense nie daar mag inkom nie. Die bedoeling van Woordverkondiging is juis dat soveel as moontlik mense dit moet hoor (Ps. 66:4, Dan 4:17, Sag 9:1, Kol 1:28, 1 Tim 2:4, 2 Petr 3:9). En terloops, die Mhluzi-koor is almal Afrikaans magtig en het na die Woord geluister op 'n ander manier as die oppervlakkige manier waaraan hulle in meeste gevalle blootgestel is.

Nou hoor mense vrae soos:

· “Maar wat van as hulle met verkeerde bedoelings na die erediens kom? – om ons uit te tart?” Die antwoord: laat hulle kom – en laat hulle die Woord van die lewende God hoor – dit is dalk juis hulle wat dit nie nodigste het.

· “Dis 'n manier van die ANC en die Kommuniste om 'n voet in die deur te kry en so ons kerke binne te dring!”  Is dit nie juis die kommuniste wat die boodskap van die ware en enigste Verlosser moet hoor nie.

· “Wat van as hulle ons kerke oorstroom?”  Ons moet eerder sê: as hulle maar ons kerke wil oorstroom!  Wat 'n wonderlike geleentheid sal dit nie wees om die suiwer Woord aan hulle te verkondig nie?

3. EENHEID EN VERSKEIDENHEID:

Die Here sê verder dat daar in sy kerk 'n eenheid en 'n verskeidenheid is. 

Van die feit van 'n eenheid tussen alle gelowige lees op ons baie plekke in die Bybel (bv. Efes 1:10, Joh 17:2,11, 20, 21, Gal 3:26-29, 1 Joh 4:10, Hand 13:1). Ons bely dit ook elke Sondag as ons sê dat ons glo aan 'n “heilige, algemene, Christelike kerk” waarvan ons in die Kategismus (Sondag 31) sê dat Christus vir Hom uit die hele menslike geslag 'n gemeente uitverkies het…. en in die eenheid van die ware geloof, vergader. Vir die Here loop daar net een grens: die grens tussen gelowiges en ongelowiges – en hierdie grens sny regdeur alle volke en rasse en kultuurgroepe. 

Van die feit van die verskeidenheid lees ons ook op baie plekke: in Gal 3:26-29 staan dat Jood en Griek nou een is in Christus – netso slaaf en vryman, man en vrou. Dit beteken nie dat die Griek nou 'n Jood word nie, of dat die slaaf nou 'n vryman word nie, of dat die vrou nou 'n man word nie. Nee, die verskeidenheid word gehandhaaf. Daarom het verskillende kultuur- en taalgroepe liefs hulle eie gemeentes. Daarom het ons ook verskillende Bybelvertalings.

Die punt is nou dit: in die Here se kerk is daar 'n eenheid EN 'n verskeidenheid (EN: nie OF nie). Ons moet bereid wees om altwee te erken en te handhaaf.  As ons net die verskeidenheid wil handhaaf en nie die eenheid nie (of andersom) , of as ons die eenheid in teorie wil handhaaf maar nie in praktyk nie, sit ons nie met 'n halwe waarheid nie, maar met 'n volle leuen. Dan sny ons God se waarheid in twee en wil net die een helfte handhaaf. Dit is dieselfde as die twee vroue wat na Salomo gegaan het met 'n baba (1 Konings 3). Altwee het gesê dat die baba haar kind is. Salomo het beveel dat die kind in die helfte gesny word en aan elkeen 'n helfte gegee word. Die ware moeder van die kind het geweier en gesê dat die kind maar aan die ander vrou gegee moet word. So sou sy 'n hele kind bewaar. As die kind in die helfte gesny sou word, wat het mens dan? Twee halwe kinders? Nee, mens het 'n dooie lyk! Dis presies dieselfde met God se waarheid: as ons dit middeldeursny en net een helfte behou, het ons nie 'n halwe waarheid nie, maar 'n volle leuen. 

As ons bereid is om die beginsel van die verskeidenheid in God se kerk te handhaaf (in teorie en praktyk) moet ons ook bereid wees om die beginsel van die eenheid te handhaaf: nie net in teorie nie, maar ook in praktyk. Iemand wat voel dat die verkeidenheidsbeginsel konkrete gestalte kan kry, maar asseblief tog net nie die eenheids-beginsel nie (beperk dit tot die teorie) wil dit wat God saamgevoeg het, middeldeur sny. 

Wat vra die Here van ons?

4. LIEFDE VAN DIE HERE!

Die Here vra van ons om sy liefde te verstaan!  

Dit gaan nie oor vrae soos: 

· “kan 'n swartmens hom bekeer?” (Hand 13:1 leer aan ons dat die kerkraad van Antiochië ook swart mense bevat het) 

· of: “is hy my naaste?” nie (al is hy my vyand moet ek hom steeds liefhê – Mat 5:44). 

Dit gaan eerder oor die vraag of ons die liefde van Christus werklik ken (Efes 3:18,19) en of ons besef hoe wyd en ver daardie liefde bedoel is om te strek. Dit is bedoel vir die hele wêreld (Joh 3:16) en ons as gelowiges is draers van daardie liefde (Efes 5:1, 2). God gebruik ons sodat sy liefde deur ons optrede kan sigbaar en konkreet word aan alle mense wat Hy op ons pad laat kom. As ons die liefde van die Here  (en al die ander geestelike skatte wat Hy ons gee) net vir onsself wil hou, verstaan ons nog nie wat die Christelike lewe en die kerk op aarde beteken nie. Die koorlede van Mhluzi wat ons erediens bygewoon het, het agterna gesê dat hulle nooit besef het dat witmense met soveel liefde teenoor hulle kan optree nie. Ek glo hulle het veral uit die reaksie van die gemeente na die tyd, iets van die liefde van die Here ervaar.

Die volgende Skrifgedeeltes leer wat 'n gelowige se houding en gesindheid teenoor buitestaanders moet wees:

· Romeine 12:17  Moenie kwaad met kwaad vergeld nie. Wees goedgesind teenoor alle mense.

· Romeine 12:18  As dit moontlik is, sover dit van julle afhang, leef in vrede met alle mense.

· Filippense 4:5  Wees inskiklik teenoor alle mense. Die Here is naby.

· 1 Tessalonisens 3:12  En mag die Here julle liefde vir mekaar en vir alle mense laat groei en oorvloedig maak, net soos ons liefde vir julle.

· 1 Tessalonisens 5:15  Sorg dat niemand 'n ander mens kwaad vir kwaad vergeld nie. Beywer julle liewer altyd vir die belange van julle medegelowiges en van alle mense.

· 1 Timoteus 2:1 Ek dring daarop aan dat daar in die eerste plek met smeking, voorbidding en danksegging gebid moet word vir alle mense,

· 2 Petrus 1:7  die godsvrug met liefde onder mekaar en die liefde onder mekaar met liefde vir alle mense Dit is 'n opdrag van die Here dat ons alle mense moet liefhê (2 Petrus 1:5-7) – tot ons vyande (Matt 5:43-48) sodat die liefde van die Vader deur Christus en deur ons kan vloei na alle mense toe. Die liefde van Christus strek baie wyd (Efes 3:18,19). 

5. TWEESPALT:

Wanneer ons nie almal werklik opkyk en eerlik, gelowig vra na die wil van die Here nie, dan kan dit gebeur dat menslike opinies en sentimente die deurslag gee. Wat dan gebeur is dat mens maklik tweedrag in 'n kerk kry – want 'n deel van die gemeente wil graag die koor in 'n erediens hê en 'n ander deel wil nie – en so ontstaan daar twee groepe  - en die twee groepe kom teenoor mekaar te staan en daar ontstaan iets van 'n vyandigheid tussen hulle. Wat maklik kan gebeur is dat die een groep die ander verag en die ander veroordeel weer die eerste groep – juis wat Romeine 14 verbied. Dit is die tipiese tweedrag waarteen die Bybel so ernstig waarsku (Efes 4:1-3) en dit beteken  om die Heilige Gees te bedroef (Efes 4:30). Dit alles gebeur wanneer menslike opinies in die kerk ingedra word of wanneer ons deur 'n bril van menslike predisposisies (vooroordele) na die Bybel kyk. Die Here wil hê dat ons van dieselfde gesindheid en oortuiging sal wees: 

· 2 Korintiërs 1:10 Ek doen 'n beroep op julle almal, broers, in die Naam van ons Here Jesus Christus, om eensgesind te wees. Daar moet geen verdeeldheid onder julle wees nie. Julle moet een wees in dieselfde gesindheid en met dieselfde oortuiging.

Tweespalt in 'n gemeente is 'n baie ernstige saak! Aanstigters van tweespalt is tugwaardig (vgl. nagmaalsformulier). Dit is die kerkraad se opdrag om toe te sien dat alle tweespalt in 'n gemeente besweer word.  Ons moet daarom almal se fokus rig op God se Woord – en nie op menslike voorkeure nie. 

Ons moet ook met die grootste liefde en begrip teenoor mekaar optree.

Sterkte broers!

Francois

6 Augustus 2001

